
  

 

 
 
 
ᑐᓴᕐᑎᓯᒋᐊᓪᓚᓂᖅ – ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐅᖃᕈᑎᖓ ᐳᕕᕐᓂᑐᒥ ᐃᒥᕐᑕᓂᐅᑉ ᐃᓱᐃᓗᑕᖏᑕ ᒥᑦᓵᓄᑦ 

 
ᑐᓴᕐᑕᐅᓴᐅᑎᒋᒋᐊᓕᒃ 

 
ᑰᑦᔪᐊᖅ, ᑯᐯᒃ, ᒣ 13, 2025 — ᓄᓇᕕᒻᒥ ᓄᓇᓕᒃ ᐳᕕᕐᓂᑐᒥ ᓱᓕ ᐊᐳᐊᖏᓐᓇᐳᖅ ᐱᒻᒪᕆᑦᑐᒧᑦ ᐃᒥᕐᑕᓂᒃᑯᑦ 
ᐃᓱᐃᓗᑕᖃᕐᓂᒧᑦ. ᐊᒥᓱᑦ ᑕᒪᑐᒥᖓ ᐊᐅᓚᑦᓯᔪᑦ ᓱᕐᕃᑲᑦᑕᑐᑦ ᐃᒪᕐᒥᒃ ᐱᑕᖃᕐᑎᓯᓂᖓᓂᒃ ᓄᓇᓯᒪᔪᓄᑦ ᐱᑎᓪᓗᒍ ᓱᕐᖁᐃᓯᐊᕐᑐᒥᒃ 
ᐃᒪᕐᑖᕕᑦᓴᒥᒃ; ᐃᒥᕐᑕᕕᖓᑕ ᐊᑐᑦᓯᐊᖏᓐᓂᖓ, ᐱᕕᑭᓪᓕᑎᕆᔪᑦ ᐊᓯᐊᓂᒃ ᐸᔪᕋᓐᓂᒥᒃ ᐃᒥᕐᑕᐅᑎᓄᑦ ᓄᓇᒃᑰᔫᓄᑦ, ᐱᓇᓱᓕᓂᕐᓂᒃ 
ᓴᓇᔨᓂᒃ ᐱᓇᓱᑦᑎᖃᖕᖏᓐᓂᖅ, ᐊᒻᒪᓗ ᓯᓚᐅᑉ ᐊᐅᓚᑕᖏᑦ ᓱᒃᑫᑑᑎᑦᓯᖃᑦᑕᑐᑦ ᑐᕐᓱᐊᑦ ᓴᓇᔭᐅᓂᖓᓂᒃ ᐊᒻᒪᓗ ᐃᒥᕐᑕᐅᑏᑦ 
ᐸᔪᕋᓐᓂᖓᓂᒃ. ᑕᒪᒃᑯᐊ ᖃᓄᐃᓕᖓᓂᐅᔪᑦ ᓱᒃᑯᕆᐊᓪᓚᓯᒪᑐᐃᓐᓇᑐᑦ ᓯᓚ ᑲᔪᓯᔪᒥᒃ ᐅᑭᐅᕐᕿᖓᔪᒻᒪᕆᐅᒻᒪᑦ. 
 
ᖁᐊᕐᓯᒪᓂᖓ 5 ᑭᓛᒥᑕᓂᒃ ᑕᑭᓂᓕᒻᒥ ᐃᒪᐅᑉ ᑐᕐᓱᐊᖓᓂ ᑐᓴᕐᓇᓚᐅᔪᔪᖅ ᒫᑦᔨᒥ ᑌᒣᖏᓐᓇᑐᖅ, ᐊᒻᒪᓗ ᐊᕝᕕᐊᓗᑕᖃᕋᓂ 
ᐃᒪᑐᐃᓐᓇᖅ ᐊᕐᖁᓵᕈᓐᓇᕋᓂ ᓱᓕ. 
 
ᐊᐅᑦᓰᓂᖅ ᖁᐊᕐᓯᒪᒥᒃ ᑐᕐᓱᐊᒥᒃ ᐊᒻᒪᓗ ᑕᐅᕐᓯᑐᐃᓂᖅ ᐃᓚᖓᑕ ᓱᒃᑯᓯᒪᓂᖓᓂᒃ ᑲᔪᓯᒋᐊᓪᓚᕕᖃᖕᖏᑐᖅ ᓯᓚᐅᑉ ᖃᓄᐃᓐᓂᖓ 
ᐃᑯᓪᓚᓕᖕᖏᓂᖓᓂ ᐊᒻᒪᓗ ᐅᕐᖂᓂᕐᓴᐅᖃᑦᑕᓕᖕᖏᓂᖓᓂ. ᒫᓐᓇᐅᑎᓪᓗᒍ, ᐱᓇᓱᑦᑏᑦ KRG-ᑯᑦ ᑲᕙᒫᐱᓐᓂ ᐃᓄᓕᒫᓂᒃ 
ᓴᓇᒍᑦᔨᕕᖓᓂ (MPW) ᐊᒻᒪᓗ ᐃᖏᕐᕋᒍᑎᓕᕆᕕᒻᒥ ᐃᑲᔪᖃᑦᑕᑐᑦ ᑲᕙᒫᐱᒻᒥᒃ ᐊᕐᖁᑎᓂᒃ ᓯᒥᑦᓯᒪᔪᓂᒃ ᐊᐳᑌᔦᒐᓱᑦᑎᓗᒍ. 
 
ᑐᕐᓱᐊᑦ ᓴᓇᔭᐅᓂᖓ ᐱᒋᐊᓛᕐᑐᑦ ᓯᓚ ᐊᒻᒪᓗ ᓂᓪᓚᓱᓐᓂᖓ ᐱᐅᓯᑐᐊᕐᐸᑦ. ᐊᑐᑫᓐᓇᑐᑦᓭᑦ ᑕᐅᕐᓯᑐᐃᒍᑏᑦ ᑐᕐᓱᐊᑦ ᐊᓯᖏᓪᓗ 
ᐊᑐᕆᐊᓖᑦ ᑎᑭᓯᒪᓕᕐᑐᑦ ᓄᓇᓕᒻᒧᑦ, ᐊᒻᒪᓗ ᓯᓚ ᐱᐅᓯᑐᐊᕐᐸᑦ, ᐊᑐᑫᓐᓇᓚᖓᔪᑦ ᐃᒪᖃᕐᑎᓯᒍᑏᑦ ᓴᓇᔭᐅᓂᖏᑦ 
ᐱᒋᐊᕈᓐᓇᓚᖓᓕᕐᓱᑎᒃ ᔫᓂᐅᑉ ᐱᒋᐊᕋᑖᕐᓂᖓᓂ, ᐱᐅᓯᕐᓱᓗᑎᒃ ᐃᖏᕐᕋᓯᑎᑕᐅᓛᕐᑎᓗᒋᑦ ᐊᐅᔭᐅᓕᕐᐸᑦ.  
 
ᑕᒐ ᑕᒐ, ᐃᒥᕐᑕᐅᑏᑦ ᐁᒋᐊᖃᖃᑦᑕᑐᑦ ᐃᒪᑐᐃᓐᓇᒥᒃ ᒥᓪᓗᐊᕕᒻᒧᑦ ᐃᒣᑐᕐᓗᑎᒃ, ᐊᒡᒐᒧᑦ ᖁᐱᕐᕈᐃᔦᑎᒥᒃ ᐃᓚᖃᕐᑕᓱᒍ. ᐅᖓᓯᑦᑐᒧᑦ 
ᐃᖏᕐᕋᒋᐊᖃᕐᓂᖓᑦ ᐊᐳᑌᓐᓇᓂ ᓯᑯᖃᕐᓱᑎᓪᓗ ᐊᕐᖁᑎᓂ ᐊᒻᒪᓗ ᐊᑯᓂᐅᓂᕐᓴᖅ ᐃᒻᒥᑐᕆᐊᖃᕐᓂᖓᑦ ᒥᑭᓪᓕᑎᕆᓯᒪᔪᑦ ᐃᒥᕐᑕᓂᐅᑉ 
ᐱᐊᓚᓂᖓᓂᒃ. ᓄᓇᓕᐅᑉ ᐃᒥᕐᑕᐅᑎᖏᑦ ᐱᓇᓱᒻᒥᔪᑦ ᐃᑭᓐᓂᓴᐅᒪᑦᓱᑎᒃ, ᐱᖓᓱᐃᓐᓀᑦ ᑕᓪᓕᒪᓂ ᓄᓇᒃᑰᔫᖏᓐᓂ ᐊᑐᕈᓐᓇᒪᑕ. 
ᑲᕙᒫᐱᒃ ᖃᐅᔨᖃᑦᑕᒥᔪᖅ ᑭᖑᕙᕐᑕᕈᑎᓂᒃ ᑎᑭᑕᐅᓂᕐᒥᒍᑦ ᐃᓕᑦᓴᓄᑦ ᓄᓇᒃᑰᔫᓂᒃ ᓴᓇᒍᑎᑦᓴᓄᑦ. ᐱᓇᓱᑦᑏᑦ KRG-ᑯᑦ MPW-
ᖓᓂ ᐱᓇᓱᖃᑕᐅᑦᓯᐊᑐᑦ ᑲᕙᒫᐱᒻᒧᑦ ᑕᒪᓐᓇ ᐃᓱᐃᓗᑕᖅ ᐋᕐᕿᕋᓱᐊᕐᓱᒍ.  
 
ᓱᓕᒋᐊᓪᓚᒃ, ᐱᓇᓱᑦᑏᑦ KRG-ᑯᑦ MPW-ᖓᓂ ᐊᒻᒪᓗ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᒥ ᑲᑎᓯᒍᐊᕐᑑᖃᑦᑕᒥᔪᑦ ᓄᓇᓕᓐᓂ 
ᐱᓇᓱᖃᑎᒥᓂᒃ ᕿᒥᕐᕈᖃᑦᑕᓱᑎᒃ ᐋᕐᕿᓱᐃᖃᑦᑕᓱᑎᓪᓗ ᐋᕐᕿᑫᓐᓇᐅᑎᑦᓴᓂᒃ ᐃᖏᕐᕋᓂᖓ ᐱᐅᓯᕐᓱᓂᕐᒧᑦ ᐅᑎᖕᖏᓂᖓᓂ. 
 
KRG-ᑯᓂ MPW-ᑯᑦ ᐱᓇᓱᑦᑎᖏᑦ ᐱᓇᓱᖃᑕᐅᑦᓯᐊᑐᑦ ᓄᓇᓕᒻᒧᑦ ᖃᐅᔨᓴᖏᓐᓇᖃᑦᑕᓱᑎᒃ ᐃᒪᕐᒥᒃ ᐱᔭᐅᔪᒥᒃ, ᐱᓗᐊᕐᓱᒍ ᓄᓇᓕᐅᑉ 
ᐃᓗᐊᓂ ᐃᓗᓯᓕᕆᕕᒻᒪᕆᒻᒥ. ᖃᐅᑕᒫᑦ ᖃᐅᔨᓴᕐᑕᐅᓂᖓ ᐱᔪᓐᓇᐅᑎᓕᓐᓄᑦ ᐃᓕᓐᓂᐊᑎᑦᓯᔨᓄᑦ ᑲᔪᓯᔪᖅ ᓱᕐᖁᐃᕈᑕᐅᑦᓱᓂ ᐃᒪᐅᑉ 
ᐊᑦᑕᓇᖕᖏᓂᖓᓂᒃ ᐊᒻᒪᓗ ᐱᑕᖃᑦᓯᐊᓂᖓᓂᒃ, ᐊᒻᒪᓗ ᐃᓕᓐᓂᐊᑎᑦᓯᒋᐊᓪᓚᖃᑦᑕᓱᑎᒃ ᓄᓇᓕᐅᑉ ᐃᒥᕐᑕᕕᓕᕆᔨᖏᓐᓂᒃ. 

